
Nunat Avannarliit Killiit 

Siunnersuisoqatigiiffiat 

Issittumi nunarsuup immikkoortuani pineqartumi 

suleqatigiinnerup siunissaq ungasinnerusoq 

eqqarsaatigalugu nalilerneqarnera 

 

Immikkoortut qitiusut 

 

Issittumi ineriartorneq nunani avannarlerni killerni nunanut sisamanut 

aamma Nunat Avannarliit Killiit Siunnersuisoqatigiiffianni sulinermut 

pingaarutilerujussuuvoq. Siunnersuisoqatigiiffiup issittumi 

inatsisartutigoortumik suleqatigiinnertut ingerlasutut nunarsuup 

immikkoortuata tamatuma soqutigisaasa siuarsarneqarnissaat siunertaraa. 

 

Nunarsuatsinni ineriartornermut takussutissat nunanut avannarlernut 

killernut ajunngillat Issittullu pingaaruteqassusia qularnanngitsumik 

malunnartumik annertuseriarujussuarsimalluni. Taamaalillutik nunat 

avannarliit killiit pisuussutilissuit inissisimanertik pissutigalugu 

pingaaruteqassusiat nunarsuatsinni aningaasaqarniarnikkut nukittunerpaat 

pingasut akornanni aamma inissisimajuassaaq. 

 

Innuttaasunik peqataatitsineq nunani avannarlerni killerni 

aalajangiiniartarnernut suugaluartunulluunniit qitiuvoq, Nunallu Avannarliit 

Killiit Siunnersuisoqatigiiffiat sakkussatsialaalluni nunarsuup immikkoortuani 

tamatumani suleqatigiinnissamut qulequttallu pingaarutillit pillugit ataatsimut 

isummertarnissamut. Inuiaqatigiinnguani qeqertarmiuni taakkunani innuttaasut 

oqartussaaqataanerannik tunngaviusut taamatuttaaq nunarsuup 

immikkoortuata tamatuma siunissami ineriartortinneqarnissaani 

pingaartinneqartariaqarput. 

Nunat Avannarliit Killiit Issittoq pillugu suleqatigiinnerat eqqarsaatigalugu 

pingaarnersiukkat tassaapput (1) angallanneq assartuinerlu/angallannermut 

pilersuinermullu atortulersuutit, (2) nunat avannarliit killiit killeqanngitsumik 

niuerfiat aamma (3) aalisakkanit nioqqutissiat/aalisarneq. Pingaarnersiukkat 

taakku tamarmik immikkut assut pingaaruteqarput, namminneq imminni 

minnerunngitsumillu ataatsimut nunarsuup immikkoortuani tamatumani 

aningaasaqarniarnermut tunngaviulluinnartumik pingaaruteqaramik. 

 

Nutaaliorfiusumik suleqatigiinneq qeqertarmiut pingasut akornanni 

aqqutissiuuttariaqarpoq, taamaaliornikkut malitsitut sunniutit annertunerusut 

suli pissarsiariniarlugit ukiuni qulinngortuni kingullerni pingasuni 

tunngavigilersimasaq nukittooq ineriartorteqqinniarlugu. 

 

Anguniakkat ataqatigiissut suliniutit eqqarsaatigalugit nunat avannarliit killiit 

suleqatigiinnerannut iluatsittumut aalajangiisuulluinnarput, issittorlu 

eqqarsaatigalugu pingaartitanut siuliini taaneqareersunut, nunallu ataasiakkaat 

issittoq eqqarsaatigalugu naalakkersuinikkut anguniagaannut sanilliullugu 

taamatut anguniaqarnissamut aporfissaqarsorinanngilaq. 

 

Siunnersuut 

Ukioq manna Nunat Avannarliit Killiit Siunnersuisoqatigiiffiata 30-nik 

ukioqalerluni nalliuttorsiutigineqarnerani Siunnersuisoqatigiiffiup 

siunnersuutigerusuppaa Kalaallit Nunaanni, Islandimi Savalimmiunilu 

naalakkersuisut akornanni issittumi suleqatigiinneq pillugu ataatsimut 

nalunaarusiortoqassasoq. Nalunaarusiakkut siunertarineqarpoq nunanit 

avannarlernit killernit immikkut ilisimasallit sulinerat aqqutigalugu Issittoq 

pillugu apeqqutit siunissamut pingaarutillit pillugu nunat avannarliit killiit 

suleqatigiiffigisinnaasaasa suussusersinissaat, nalilersoqqissaarneqarnissaat 

saqqummiunneqarnissaallu. Nalunaarusiami tunngavigineqassappat 

ingerlateqqinneqarlutillu nunani avannarlerni killerni tamani naalakkersuisut 

issittoq eqqarsaatigalugu naalakkersuinikkut anguniagassiarisimasaat 

Kunngeqarfiullu Danmarkip issittoq eqqarsaatigalugu ilioriusissiaa, 

taamaaliornikkut qulequttat issittoq eqqarsaatigalugu naalagaaffikkaartumik 

ilioriusissiaasimasunut tamakkiisunngortitsisinnaasut pillugu nunat avannarliit 

killiit suleqatigiinnerat nukittorsarniarlugu. 

1. Tunuliaqut: Issittup annertunerujartuinnartumik 

soqutigineqaleriartornera 
Issittup pingaartinneqaleriartornera Nunat Avannarliit Killiit 

Siunnersuisoqatigiiffianni 2012-imi oqaluuserineqartalerpoq, taamanikkut 

Ilulissani aalajangersimasumik qulequtaqartitsilluni 

ataatsimeersuartitsisoqarmat qulequtaralugu "Nunat Avannarliit Killiit nunat 

tamalaat akornanni suliniarnermi inissisimanerat, minnerunngitsumik Issittoq 

eqqarsaatigalugu". Ataatsimeersuarnermi inerniliunneqartut pingaarnerit 

ilagaat Issittumik avatangiisit silallu pissusii eqqarsaatigalugit 

allanngoriartornerit amerlasuunik assigiinngitsunillu sunniuteqarsimasut 

sunniuteqarumaartullu. Taakku minnerunngitsumik ilagaat nunarsuup 

immikkoortuani tamaani aningaasaqarniarnikkut ingerlataqarnerulerneq, 

aatsitassanik pisuussutinillu allanik, uumasunik uumaatsunillu, 

iluaquteqarniarneq, taamatullu aamma Issittumi umiarsuit aqqutaasa nutaat 

ammarsinnaaneri, pissutigalugit. Tamatuma inerneri nunat 

amerlaneruleriartuinnavissut nunarsuup immikkoortuanik tamatuminnga 

annerujartuinnartumik soqutiginnileriartormata ingerlatanullu 

peqataajartorlutik. 

 

Ilulissani aalajangersimasumik qulequtaqartitsilluni ataatsimeersuarnerup 

kingorna "Issittoq eqqarsaatigalugu ilioriusissaq pillugu kaammattuutitut 

aalajangersagaq nr. 2/2012" akuerineqarpoq, 2013-imilu Issittoq pillugu 

ilisimatusartoq qinnuigineqarluni nunarsuup immikkoortuani tamatumani 

aningaasaqarniarnikkut suleqatigiinnissamut periarfissat misissoqqullugit 

nalunaarusiorlugillu. Nalunaarusiaq ”Vestnordens arktiske samarbejde mellem 

Færøerne, Grønland og Island” (”Savalimmiut, Kalaallit Nunaata Islandillu 

akornanni Nunat Avannarliit Killiit issittoq pillugu suleqatigiinnerat”) 2014-imi 

januaarimi Sandoyimi Nunat Avannarliit Killiit Siunnersuisoqatigiiffiata 

aalajangersimasumik qulequtaqartitsilluni ataatsimeersuarnerani 

saqqummiunneqarpoq. Siunnersuisoqatigiiffiup ileqquusumik ukiumoortumik 

ataatsimiinnerani 2014-imi septembarip aallaqqaataani nunani avannarlerni 

killerni pingasuni nunanut allanut ministerit Reykjavikimi naapipput Issittorlu 

pillugu Nunat avannarliit killiit suleqatigiissinnaanerat pillugu 

inerititaqarfiusumik oqaloqatigiillutik. 

 

Naalakkersuisut pingasuusut tamarmik nunat avannarliit killiit 

suleqatigiinnerata pingaaruteqassasuia erseqqissareerpaat, 

Siunnersuisoqatigiiffiullu neriuutigaa qulequttat peqataasunut tamanut 

iluaqutaasinnaasut eqqarsaatigalugit naalakkersuisut suliniarnitik 

malitseqartissagaat. 2014-imi aggustimi Nunat Avannarliit Killiit 

Siunnersuisoqatigiiffiat taamatuttaaq Issittumi Siunnersuisoqatigiinni 

alaatsinaatsutut inissisimalernissaminik qinnuteqarpoq, 2014-imilu 

novembarimi Siunnersuisoqatigiiffik Arctic Circlemik qulequtserlugit 

ataatsimeersuartitsisarnerit aappaanni nunat avannarliit killiit 

inatsisartutigoortumik suleqatigiinnerat pillugu ataatsimiinnermik 

aqutsisuuvoq, tassanilu Siunnersuisoqatigiiffiup sulinerata peqataasunut 

nunanit assigiinngitsuneersunut saqqummiunneqarluni. 2015-imi januaarimi 

Aasianni siunnersuisoqatigiiffiup ukiumoortumik aalajangersimasumik 

qulequtaqartitsilluni ataatsimeersuartitsineranut qulequtaritinneqarpoq "Nunat 

Avannarliit Killiit Issittumi – takorluukkanit piviusunngortitsinermut", 

taamatullu aamma 2015-imi marsimi maajimilu siunnersuisoqatigiiffiup 

apeqqutit issittumut tunngatillugu immikkut ataatsimut ataatsimiititaliaa1 

ataatsimiinnini siulliit marluk ingerlappai. 

 

2. Issittoq eqqarsaatigalugu pingaartitat ineriartornerillu 

pingaarutillit 
Issittumut tunngasunut ataatsimut ataatsimiititaliap Issittoq eqqarsaatigalugu 

nunat avannarliit killiit suleqatigiinneranni pingaartitassat pingasut 

suussusersisimavai: (1) assartuineq / attaveqaqatigiinnermut atortulersuutit, 

(2) Nunat avannarliit killiit killeqanngitsumik niuerfiusinnaasut, aamma (3) 

aalisarnermit nioqqutissiat / aalisarneq. Taamatut siunissami isigalugu 

naliliinermi pingaartinneqartussaq tassaavoq qulequttat taaneqartut nunarsuup 

immikkoortua nunarsuarlu ataatsimut isigalugu saqqumilaartinneqarnissaat, 

taamatullu aamma sukumiinerusumik naalakkersuinikkut 

ataqatigiissaarinissamut suleqatigiinnissamullu siunissami periarfissat nunanut 

avannarlernut killernut tamanut iluaqutissarsiviusinnaasut 

suussusersiniarnissaat. Naak periarfissat pingaartinneqaraluartut Nunat 

Avannarliit Killiit Siunnersuisoqatigiiffiata ilisimaarai avatangiisit, kulturi, 

                                                        
1 Ataatsimut ataatsimiititaliap ilaasortarai siulittaasoqarfik; Bill Justinussen, siulittaasoq, Lars-Emil 
Johansen, siulittaasup tullia sulleq, Unnur Brá Konráðsdóttir, siulittaasup tulliisa aappaart, kiisalu ilaasortaq 
ataaseq aallartitanit tamanit toqqagaq; Gunvør Balle, Randi V. Evaldsen aamma Vigdís Hauksdóttir.  

isumannaallisaaneq pissutsillu pingaarutillit allat, nunarsuup immikkoortuani 

tamatumani innuttaasunut toqqaannartumik sunniuteqartartut, 

eqqarsaatigalugit Issittumi ineriartornerup sunniutigisinnaasai 

imaannaanngitsunik unammilligassaqarsinnaammata. 

 

Ukiuni kingullerni marlussunni apeqqutit issittumut tunngasut nunat avannarliit 

killiit suleqatigiinneranni pingaartinneqarnerulersimanerannut pissutaasut 

nunarsuatta sinnersani ineriartornermik aallaaveqarput, soorlu innuttaasut 

ukiumikkut katitigaanerisa allanngoriartornerinik, illoqarfinnut anginerusunut 

nuttarnikkut, pinngortitami pisuussutit annikilliartornerinik, pisisinnaassutsip 

annertusiartorneranik, nunarsuatta ammariartorneranik, silap pissusiisa 

allanngoriartornerini teknikikkullu ineriartornernik; tamarmik ukiuni qulilinni 

aggersuni nunanut avannarlernut killernut taakkulu nunat tamalaat akornanni 

inissisimanerannut sunniuteqarsinnaasunik. Takusinnaareerparput Issittoq 

pillugu apeqqutit nunarsuarmioqatigiinniit assut soqutigineqartut, 

minnerunngitsumik silap pissusiisa allanngoriartorneri nunarsuullu 

immikkoortuani tamaani aningaasaqarniarnikkut periarfissat pissutigalugit. 

Naak Issittoq nunarsuatsinni inuisannerpaat ilagigaluaraat, Issittoq suli 

niuernermut pingaaruteqarpoq, tassami nunarsuatta inuisa 88 procentii 

ækvatorip avannaani najugaqarmata, nunarsuarmilu niuernerup tamanna 

minnerusumik annerusumilluunniit tamanna takutereermagu. Nunarsuatta 

affaani avannarlermi nunaviit akornanni aqqut naanneq tassaagajuppoq Issittoq 

qulaallugu aqqut, taakkununnga ilaallutik Asiami aamma Europami/Amerika 

Avannarlermi nunarsuarmi aningaasaqarniarnikkut niuerfiillu akornanni 

aqqutit, tamannalu pissutigalugu Issittoq pingaarutilimmik inissisimallunii. 

 

2.1 Issittup nunarsuatsinnut pingaaruteqarnera 

Issittoq sumiiffiuvoq annertoorujussuaq, nunarsuatsinni nunaviup 1/6-ianit 

annertunerusoq, missingerneqarsimallunilu nunarsuatsinni pinngortitami 

pisuussutit suli iluaqutiginiarneqarsinnaasut, tassunga ilanngullugu nukissaq 

(ataavartut aamma ikummatissanit pisut), aatsitassat, imeq imaanilu pisuussutit, 

1/5-iisa missaat nunarsuup immikkoortuani tamaaniittoqii. Issittumut 

aningaasaliinerit ukiuni qulilinni ingerlasuni (2010-2020) iii 100 milliarder USD 

angussagaat missingerneqarsimavoq, issittorlu ukiuni untritilinni ingerlasuni 

ukiuni siullerni qulini 8,3 procentip missaanik ukiumut ineriartorfiusimalluni, 

sulilu naatsorsuutigineqarluni ukiuni aggersuni unammillersinnaassusia 

annertusiartorumaartoqiv. Nunat nunarsuatsinni aningaasaqarniarnikkut siuttut 

G8-nik taasartagaat maanna tamarmik Issittumi Siunnersuisoqatigiinni, 

nunarsuup immikkoortuani tamatumani naalagaaffiit akornanni oqallittarfiit 

qullersaanni, sinniisoqalersimapput, BRICS2-ilu malinnaalluni, tassami Kina 

Indialu maannangaaq Issittumi Siunnersuisoqatigiinni alaatsinaatsutut 

inissisimalereersimammatvvi. 

 

Nunat Issittummi Siunnersuisoqatigiinni ilaasortat alaatsinaatsulluvii 

 

Naak Issittoq maannakkorpiaq taama soqutigineqartigigaluartoq Issittumi 

aningaasat kaaviiaartinneqartartut ullumikkut 230 milliard dollariinnaapputviii. 

Nunarsuarmi ineriartorneq qiviaraanni, tassungalu Issittup pingaarutilimmik 

inissisimanera ilanngukkaanni, kisitsit taanna siunissami qaninnermi 

annertunerulersinnaavoq, Nunallu avannarliit killiit allannguutinut 

iluaqutaasinnaasunut unammillernarsinnaasunullu piareersimasariaqarlutik. 

Tamatumunnga assersuutitut taaneqarsinnaapput nukissiuuteqarneq 

inuussutissaqarniarnerlu, minnerunngitsumik eqqarsaatigigaanni 1990-ip 2025-

illuix akornanni imaluunniit 2050-imi nunarsuatsinni ”atuisartut” suli 

                                                        
2 BRICS nunarsuatsinni nunat aningaasaqarniarnikkut qitiusut nutaat tallimat suleqatigiiffigaat: Brasilia, 
Rusland, India, Kina Afrikalu Kujalleq 

milliardinik pingasunik amerlisimanissaat imaluunniit annerujartuinnartumik 

illoqarfissuarni katersuukkiartortunik 9,6 milliardinngorsimanissaatx. 

Taamaalilluni Issittoq nukissiornikkut, nutaamik imissaqarniarnikkut 

neqissaqarniarnikkullu, kiisalu avatangiisitigut kinguaariinnut 

tullinnguuttussanut pingaaruteqartussaavoq. Taamaattumik piffissamut 

sivisuumut isiginiarnissaq pingaarutilerujussuuvoq ullumikkut suleqatigiinneq 

nalilersorniaraanni siuarsarniaraannilu. 

 

2.2 Nunarsuup immikkoortuanit isigalugu 

Nunat avannarliit killiit Atlantikup issittortaani inissisimalluaqisut issittumilu 

innuttaasut 4,2 millionit missigisaasa 10 procentiisa missaasa najugaqarfigisaat 

periarfissat takkussortut iluaqutiginiarnissaat inissisimalluarput, kisiannili 

aamma unammilligassarpassuit eqqarsaatigalugit akisussussaassuseqarnermik 

takutitsisariaqarlutikxi. Pisariaqarpoq tamatumani nunarsuup immikkoortuani 

pineqartumi susassaqartunik allanik suleqateqarluni ataqatigiissaarinissaq, 

tamatumanilu Nunat Avannarliit Killiit Siunnersuisoqatigiiffiattut ittumik nunat 

arlallit akornanni inatsisartutigoortumik suleqatigiiffeqarneq 

aalajangiisuusumik inissisimasinnaavoq. Apeqqutit issittumut tunngasut 

eqqarsaatigalugit avataaniit soqutiginnileriartornerup piumasaqaatigaa 

issittumi nunarsuup immikkoortuani tamatumani annertunerusumik 

suleqatigiinnissaq. 

 

Nunat avannarliit killiit sumiiffinnut allanut sanilliullugu ataatsimut 

suliniuteqartarneq eqqarsaatigalugu nukittuallaarsimanngillat. Sumiiffiit allat 

ass. tassaapput Skandinavia (nalunaarusiakkut, Avannaaniit ineriartorneq: 

Skandinaviap issittortaani Norgep, Sverigep Finlandillu piujuaannartitsinermik 

tunngavilimmik ineriartorneq qanoq angusinnaavaat?xii), “Barents Euro-Arctic 

Region” (ilaatigut annertuumik assartuinermut pilersaarutitalik) xiii, Canadami 

provinsit / naalagaaffiit (ass. Quebecimit nalunaarusiaq ”Plan Nord”) xiv USA-lu 

(annerusumik Alaska, kisiannili aamma assersuutigalugu Mainep Issittoq 

eqqarsaatigalugu suliniutaaxv). Pingaaruteqarpoq nunat avannarliit killiit 

issittumi periarfissat eqqarsaatigalugit unammillersinnaassuseqartuarnissaa. 

Tamatumanilu naalakkersuinikkut ataqatigiissaarilluarnissaq 

immikkuullarissunillu suliniuteqarsinnaaneq pingaarutilerujussuupput. Nunat 

Avannarliit Killiit Siunnersuisoqatigiiffiata issittoq eqqarsaatigalugu 

suleqatigiinnerat aqqutitut nutaarluinnartut isigineqartariaqanngilaq, kisiannili 

apeqqutini nunat avannarliit killiit suleqatigiinnissaannut ataatsimut 

tunngavissiisinnaasuni nunat ataasiakkaat pingaarnersiuinerinut sanilliullugu 

nunani ataasiakkaani naalakkersuinikkut ingerlatseriaatsit 

annertusineqarsinnaanerattut isigineqartariaqarluni. 

 

3. Issittoq pillugu nunat avannarliit killiit suleqatigiinnerat 

3.1 Nunat avannarliit killiit issittoq eqqarsaatigalugu siunissaq 

eqqarsaatigalugu suliniutaannut suleqatigiinnissamullu periarfissanut 

takussutissiaq 

Naak nunap sananeqaataatigut, silap pissusiisigut, kulturikkut il.il. 

assigiinngissuteqalaaraluarlutik nunat avannarliit killiit suleqatigiinnerunikkut 

sakkortuunik ataatsimut soqutigisaqarput pissarsiaqarsinnaallutillu. 

Pingaaruteqarpoq nunat inuttoorsuunngitsut taakku ataatsimut 

nipeqarsinnaanissaat apeqqutini issittumut tunngasuni 

sunniuteqarnerusinnaanissaq siunertaralugu. Nunani avannarlerni killerni 

naalakkersuisut isumaqarnarpoq apeqqutit issittumut tunngasut amerlanerit 

eqqarsaatigalugit isumaqatigiittut, soorlu Issittumi Siunnersuisoqatigiit 

inissisimanerat eqqarsaatigalugu, aningaasaqarniarnikkut ineriartornerup 

anguniarneqarnissaata pingaaruteqassusia eqqarsaatigalugu, avatangiisit 

eqqarsaatigalugit piumasaqaatit sakkortuujunissaannik; nunat inoqqaavisa 

apeqqutini najukkaminnut tunngasuni aalajangiiniartarnerni toqqaannartunik 

peqataatinneqartarnissaanni kiisalu qangaaniilli inooriaatsit 

pingaartinneqarnerini, kiisalu nunat avannarliit killiit suleqatigiinnerata 

pingaaruteqassusiata tamanit nassuerutigineqartariaqarneranik. 

 

Isumaqatigiinnginnerit erseqqinnerpaamik saqqummertarput ”Arctic 5” 

ataatsimiittarnerini Danmarkip tapersersugaanixvi, aamma Issittumi 

Siunnersuisoqatigiinni, Kalaallit Nunaata Savalimmiullu ataatsimiinnermi qanoq 

peqataasarnissaat eqqarsaatigaluguxvii. Isumaqatigiinnginnerit tamakku nunat 

avannarliit killiit akornanni piunngillat aporfiusariaqaratillu Nunat Avannarliit 

Killiit Siunnersuisoqatigiiffianni issittoq pillugu suleqatigiinnissamut. Issittoq 

pillugu nunani avannarlerni killerni tamani Issittoq pillugu 

ilioriusissiarineqarsimasuni (aamma Kunngeqarfiup Danmarkip) 

erseqqissarneqarpoq nunat avannarliit killiit suleqatigiinnerat qanoq 

pingaaruteqartigisoq, tamatumanilu Nunat Avannarliit Killiit 

Siunnersuisoqatigiiffiat nunat pineqartut pingasut akornanni suleqatigiinnermut 

alloriarfiusinnaalluni, Issittoq eqqarsaatigalugu nunat ataasiakkaat immikkut 

anguniagaannut (ataani eqikkarneqartunut) tapertaasinnaasumik: 

 

Islandip issittoq eqqarsaatigalugu immikkut ilioriusissani siulleq 2011-mi 

saqqummiuppaa tassani qulequttat soorlu uku pingaartinneqarlutik: Niuerneq, 

pisuussutinik iluaquteqarniarneq, avatangiisit pillugit apeqqutit 

takornariaqarnerlu. Tassani aamma nunat avannarliit killiit suleqatigiinnerat 

immikkut pingaartinneqarpoq: "Nunat avannarliit killiit 

suleqatigiinnerulernerisigut taakku nunat tamalaat akornanni 

aningaasaqarniarnikkullu inissisimaneri kiisalu isumannaallisaanermut 

tunngatillugu inissisimaneri nukittorsarneqassapput” xviii. Islandimi 

naalakkersuisut nunat avannarliit suleqatigiinnerannik pingaartitsinerat Issittoq 

eqqarsaatigalugu ilioriusissiap atuuttup akuersissutigineqareerneratigut 

annertusisimavoq, tamannalu erseqqilluinnartumik takuneqarsinnaavoq 

nunanut allanut naalakkersuisup Islandimi inatsisartunut ukiumoortumik 

nalunaarutigisartagaatigutxix. Nunanut allanut naalakkersuisup inatsisartunut 

2014-imut ukiumoortumik nalunaarutaani erseqqissarneqarportaaq 

suleqatigiinnerup tamatuma nukittorsaqqinneqarnissaannut piumassuseq 

annertusoq, tamatumunngalu atatillugu Islandimi naalakkersuisut ilaatigut 

erseqqissarsimallugu nunat avannarliit killiit akornanni 

niueqatigiinnerunissamut suleqatigiinnerunissamut periarfissaqartoqxx. 

Tamatuma saniatigut Islandimi naalakkersuisut atuuttut anguniagassaattut 

nalunaarummi (maj 2013) allassimavoq: "Naalakkersuisut sulissutiginiarpaat 

Issittumi Islandip siuttunngornissaa apeqqutinilu nunanut avannarlernut 

killernut tunngasuni timitalimmik peqataanissaa"xxi. 2014-imi januaarimi 

suleqatigiissitamik pilersitsisoqarpoqxxii ministerinik tallimanik ministeriuneq 

siuttoralugu ilaasortalimmik 2015-imilu apriili ataatsimiititaliap missingiut 

susassaqartunut attuumassutilinnut tusarniaatigaa; "Apeqqutit issittumut 

tunngasut eqqarsaatigalugit soqutigisanik Islandip naliliinera”xxiii. 

 

Kunngeqarfiup Danmarkip piffissamut 2011-imiit 2020-mut Issittoq 

eqqarsaatigalugu ilioriusissiaa Danmarkip, Kalaallit Nunaata Savalimmiullu 

akornanni ”naligiimmik peqatigiinnertut” saqqummersinneqarsimavoq, 

siunertarineqarlunilu Issittumi nunarsuarmioqataasutut Kunngeqarfiup 

inissisimanerata nukittorsarneqarnissaa. Naatsorsuutigineqarpoq Issittoq 

naalakkersuineq eqqarsaatigalugu eqqissisimasutut isumannaatsutullu 

attatiinnarneqassasoq, taamatullu aamma piujuartitsinermik tunngavilimmik 

ineriartorneq aningaasaqarnikkullu siuariartorneq siuarsarneqassasut. 

Ilioriusissiakkut Issittumi Siunnersuisoqatigiit nukittorsarneqarnissaat 

eqqarsaatigineqarpoq, taanna kisiartaalluni naalakkersuinikkut 

suliniaqatigiiffiummat issittumi nunanit nunallu inoqqaavinit tamanit 

ilaasortaaffigineqartoq, peqatigitillugu ”Arctic 5”-imi inissisimanini 

attatiinnarlugu. ”Arctic 5” issittumi nunat tallimat issittup imartaanut sineriallit 

pissusissamisoortumik suleqatigiiffigivaat. Ilioriusissiakkut siunertaavortaaq 

EU-p aamma Kalaallit Nunaata kiisalu Savalimmiut akornanni suleqatigiinnerup 

nukittorsarneqarnissaa. Kunngeqarfiup Issittumi issittorlu eqqarsaatigalugit 

suleqatigiinnerup siammarusuppaa aamma suliniaqatigiiffiit nunarsuup 

immikkoortuani pineqartumi aallaavillit, ilaatigut nunat avannarliit 

suleqatigiinnerata iluani, suleqatigineqarnerisigut.xxiv 

 

Savalimmiuni naalakkersuisut aamma pisariaqartissimavaat suliassaqarfiit 

Savalimmiunut immikkut attuumassutillit soqutiginaatillillu pingaartillugit 

apeqqutinik issittumut tunngasunik nunaminni namminerisaminnik 

nalilersuissallutik. Savalimmiuni ilioriusissanik nalilersuinermi 

aningaasaqarniarnikkut ineriartorneq, imarsiornerup aalisarnerlu, 

ilisimatusarneq, mingutsitsineq, illersornissaq upalungaarsimanerlu 

eqqarsaatigalugit aalajangersimasunik siunnersuuteqarfiuvoq. Ilioriusissiami 

oqaatigineqarpoq Issittumi Siunnersuisoqatigiinni, suleqatigiissitani 

attuumassutilinni tamani sulineq ilanngullugu, peqataanissaq 

pingaartinneqassasoq, nunarsuullu immikkoortuani suleqatigiinneq 

eqqarsaatigalugu ilioriusissiami oqaatigineqarluni "Island, Kalaallit Nunaat 

Norgellu avannaani peqatigalugit issittumut suleqatigiinnermut nunat 

avannarliit killiit ataatsimut kiinnersinnaanerat siuarsarneqarlunilu 

nukittorsarneqartariaqartoq" qanittumik timitalimmillu suleqatigiinneq 

aallaavigalugu. xxv 

 

Kalaallit Nunaat nunani avannarlerni killerni kisiartaalluni namminerisamik 

Issittoq eqqarsaatigalugu arlaannaannulluunniit attuumassuteqanngitsumik 

nalilersuisitsinaniluunniit naalakkersuinikkut ingerlatseriaasiorsimanngilaq. 

Namminersorlutilli Oqartussat Nunat avannarliit killiit pingaartippaat ilaatigullu 

ima oqarlutik: "Island Savalimmiullu immikkut suleqatigineqarnerat Nunani 

avannarlerni sumiiffinniit atlantikumut sineriallit suleqatigiiffiatigut aamma 

Nunat avannarliit killiit aningaasaateqarfiatigut aaqqissuunneqarsimavoq"xxvi. 

2014-imiit 2018-imut Kalaallit Nunaanni naalakkersuisooqatigiinnissamik 

isumaqatigiissummi oqaatigineqarpoq nunat sanilerisat qaninnerit 

eqqarsaatigalugit niuerneq aallartitaqarnikkullu suleqatigiinnerit 

annertusarniarneqassasoq, tamatumani qularnanngitsumik Island 

Savalimmiullu aamma eqqarsaatigineqarlutik, kisiannili Nunat Avannarliit Killiit 

Siunnersuisoqatigiiffiat imaluunniit Nunat avannarliit killiit suleqatigiinnerat 

immikkut eqqartorneqaratikxxvii. 

 

2014-imi Reykjavikimi nunat avannarliit killiit nunanut allanut ministeriisa 

pingasut, Siunnersuisoqatigiiffiup suliniuteqarneratigut, naapinnerat, Issittoq 

eqqarsaatigalugu nunat pingasut suleqatigiinnerannut alloriarneruvoq 

pingaarutilikxxviii. Siunissaq ungasinnerusoq eqqarsaatigalugu naliliinermi 

suliassaqarfiit suleqatigiiffiusinnaassut ataatsimullu soqutigisat 

eqqarsaatigalugit allatigut pissarsiviusinnaasut saqqumilaartinneqassapput, 

taakkulu pingaarnersiuinernut ataasiakkaanut siusinnerusukkut 

taaneqareersunut tapertatut isigineqassapput, Issittoq eqqarsaatigalugu nunat 

avannarliit killiit qulliunerusumik iloriusissaattut nutaatut isigineqaratik. 

3.2 Issittoq nunat tamalaat akornannit aamma nunat avannarliit killiit 

nunarsuup immikkoortuani inissisimanerat 

Issittup nunat tamalaat akornanni pingaaruteqaleriartornera ilutigalugu 

nunarsuullu immikkoortuani tamatumani suleqatigiinnerup 

annertuneruleriartorneratigut issittumi nunat arfineq-pingasut tamarmik 

maanna apeqqutinut issittumut tunngasunut ilioriusissiorsimalerput. 

Taamatuttaaq nunat issittumiinngitsut, soorlu Tuluit Nunaatxxix, Norliit 

Nunaatxxx, Koreaxxxi kiisalu nunat tamalaat arlallilluunniit akornanni 

suleqatigiiffiit, soorlu NATOxxxii EU-luxxxiii, aamma issittumut tunngatillugu 

naalakkersuinikkut anguniagassiorsimapput, taakkunani tamani Issittoq aamma 

nunarsuarmioqatigiinnut pingaaruteqaleriartuinnartussatut oqaatigineqarluni. 

Naak nunat issittumiinngitsut isummersorneri assigiinngikkaluartut, 

naalakkersuinikkut anguniagassiani tamarluinnangajanni, apeqqutit 

aningaasaqarniarnermut, avatangiisinut, isumannaallisaanermut, inissisimaneq 

tunngavigalugu naalakkersuinikkut ingerlatsinernut, inuttut atugarisanut 

kulturimullu attuumassuteqarput. 

 

Issittumi nunat arfineq-pingasut angissutsimikkut Issittumullu 

isiginninnerminni assigiinngitsorujussuupput. Rusland nunanit pineqartunit 

issittup nunamut qanoq pingaaruteqassusianik pissutsinik amerlanerpaanik 

tikkuaavoq, akerlianilli USA eqqarsaatigalugu issittoq annertunerusumik 

pingaartinneqarani – naalagaaffeqatigiinni naalagaaffimmit issittumiittumit 

Alaskamit pakatsissutigineqaqisumik. Canada isummersornermini Ruslandimut 

qaninneruvoq Issittumilu nunartaminut imartaminullu kisiartaalluni 

oqartussaanini aalajangiusimallugu. Nunat avannarliit tamarmik naalagaaffittut 

mikisutut isigineqarput issittumilu naalagaaffissuit pingasut assigalugit 

naatsorsuutigisinnaanagu taama pissaaneqartigisutut isigineqalernissartik. 

Peqatigiillutilli erseqqilluinnarput issittorlu eqqarsaatigalugu 

tunniussassaqaqalutik. Issittoq eqqarsaatigalugu ilioriusissiat ullumikkut 

atuuttut tamarmik ukiuni kingullerni qulini ineriartortinneqarsimapput, 

taakkunatigullu Issittoq tassaaleriartorluni suleqatigiissutissaq 

aningaasaqarniarneq naalakkersuinikkullu ingerlatsineq kisiisa 

eqqarsaatiginagit, kisiannilu aamma avatangiisitigut unammilligassat 

kulturikkullu kingornussat eqqarsaatigalugitxxxiv. 

 

3.3 Nunarsuup immikkoortuani soqutigisat nunallu avannarliit killiit 

pingaarnersiuineri 

Apeqqutit issittumut tunngasut nunarsuarmit tamarmit soqutigineqarnerat 

pissutigalugu issittummi nunarsuup immikkoortuisa suleqatigiinnerunissaat 

pisariaqartippaa, aammami issittumi naalagaaffiit nammineq nunaminni 

nunanillu allanik suleqateqarlutik suleqatigiinnitik annertusiartortimmatigut 

nammineq soqutigisatik ersersinniarlugit siuarsarniarlugillu. Nunat Avannarliit 

Siunnersuisoqatigiiffiata taamatullu aamma Nunani avannarlerni ministerit 

Siunnersuisoqatigiiffiata Issittoq taamatut annerujartuinnartumik 

soqutigileriartorpaatxxxv. Qanittukkut taamatuttaaq nunarsuup immikkoortuani 

aaqqissuussaanngitsumik suleqatigiinneq pillugu nalunaarusiaq soqutiginartoq 

saqqummersinneqarpoq. Taanna qulequtaqarpoq: Avannaanit ineriartorneq: 

Skandinaviap issittortaanut piujuaannartitsinermik tunngavilimmik 

ineriartorneq qanoq Norgep, Sverigep Finlandillu angusinnaavaat? 

Nalunaarusiaq Finlandimi ministeriuneqarfimmit saqqummersinneqarpoq, 

tassanilu kaammattuutit Finlandimi, Sverigemi Norgemilu Skandinaviami 

immikkut ilisimasalinnit arlaannaannulluunniit attuumassuteqanngitsunit 

pisuullutikxxxvi. 

 

Nalunaarusiami ineriartornermut nukiit noqittut sisamat sakkussallu sisamat 

suussusersineqarput. Naak nukiit noqittut Skandinaviap ilaanut issittumiittumut 

immikkuullarikkaluartut, sakkussat Nunat Avannarliit Killiit issittoq 

eqqarsaatigalugu suliniarneranni atorneqarsinnaapput: 1) Malittarisassat 

ataatsit, 2) piukkunnartut sulisinnaasullu ataatsimoortut, 3) ungasinnerusoq 

isigalugu assartuineq pilersuinerlu eqqarsaatigalugit pilersaarut ataaseq, aamma 

4 ) apeqqutini issittumut tunngasuni nipi ataaseqxxxvii. Nalunaarusiaq 

taamatuttaaq arlanik torrallataasunik siunnersuutitaqarpoq nunat avannarliit 

killiit ataatsimut suliniutaannut naleqqussarneqarsinnaasunik, sakkussallu ilaat 

akuerineqarpata tamanna nunat avannarliit killiit akornanni issittoq pillugu 

suleqatigiinnermut nukittorsaataasinnaallutik. 

4. Assartuineq, attaveqaqatigiinneq pilersuinerlu 

1 Nunat avannarliit killiit atlantikup issittortaani assartuinermi qitiusutut 

2 Immikkoortumi innuttakitsumi ataqatigiissaagaanikkut suleqatigiinneq 

3 Siumut aqqutissat,akunnermi ataqatigiissaagaanermik pitsanngorsaaneq 

aamma aningaasartuutinut piffissartornermullu tunngatillugu assartuinermi 

pitsanngorsaaneq 

 

Nunat avannarliit killiit atlantikup issittortaani qitiusumik inissisimapput, 

Europap  Nordamerikallu akornanni atlantikup avannaa issittullu imartaa 

tikillugit inissisimallutik, atatillugulu Asiap Europallu akornanni issittup 

imartaatigoorlugu aqqutit naannerpaat neqeroorutigisinnaallugit. Nunat 

avannarliit killiit nunarsuup affaani avannarlermi periusissiornermut 

pingaarutilimmik inissisimanerisa, qeqertat taakku siamasissutsikkut katillutik 

nunarsuup tamarmiusup 1,5 %-iatut angissuseqartut, nunarsuarmi tamarmi 

assartuinermut tunngatillugu unammillernermut periarfissaat pitsaasuutippaa, 

tamanna naak inunnut 500.000-inut taamaallaat angerlarsimaffiullunixxxviii.  

 

Assartuineq nunat tamalaat akornanni inuussutissarsiutinik ingerlatsinerup 

toqqammavigaa, nunat avannarliit killermiunut qeqertarmiuusunut, nunat 

tamalaat akornanni umiarsuakkut angallannermi timmisartukkullu 

angallannerup ataqatigiissaagaaneranut akuunissaq pingaaruteqarnerpaavoq. 

Issittumi assartuineq ataqatigiissaagaanerlu, ilaatigut silaannaap 

allanngoriartorneranik innuttaasullu agguataagaanerannik pissuteqartumik, 

issittup pisuussutaanik nunamillu pisariaqartitsinerup nassataanik qanittukkut 

malunnaatilimmik pitsanngoriaateqarsimavoq. Nunarsuup immikkoortuanut 

immikkoortuanillu assartuineq immakkut silaannakkullu pisarpoq, ilaasunik 

aamma/imaluunniit assartugassanik assartuisartut atorlugit, suliassaqarfinnut 

taakkununnga marlunnut qitiullutik kiffartuussiviusut atortulersuutitigut 

ataqatigiissaagaaneri annertusagassaapput ilaallu naqqaniit sanaqqitassaallutik.  

4.1 Issittumi silaannakkut angallanneq 

Silaannakkut angallannermi, ingammik takornariaqarnermut ilaasunullu 

aqqusaartunut tunngatillugu ilaasunik amerlisaanissaminnut, nunarsuullu 

affaani avannarlermi, nunat tamalaat akornanni niuernerup tamarmiusup 80 %-

iata piffianixxxix, Europap/Amerikap avannarliup Asiallu akornanni niuffaffiit 

anginerpaat akornanni timmisartukkut aqqutit naannerpaat issittoq 

aqqusaarmassuk, assartuinermut tunngatillugu, nunat avannarliit killiit 

pitsaasumik periarfissaqarput Alaskami Anchoragemi Ted Stevens Airportimi 

assartukkat tamatumunnga assersuutissaqqipput, taanna Asiap Europap USA-llu 

akornanni nassiussanik assartuinermi eqiteruffiuvoq. Anchorage illoqarfiuvoq 

300.000-inik innuttalik, tamaanna naalagaaffimmi tamarmiullutik 700.000-inik 

innuttalimmi, silarsuarmi eqiteruffiullutik usinik usilersueqqittarfiit anginerpaat 

tallimat ilagaatxl. 

 

Islandimi Keflavik International Airport, Reykjavikip silataani 14.200-nik 

innuttalimmi Reykjanesimiittoq, ilaasut amerleriarujussuarnerannik ukiuni 

qulikkaani kingullerni nalaataqarpoq, taamaalilluni 2004-mi ilaasut aqqusaartut 

1,4 millioniusimariarlutik 2014-imi 3,8 millioninngorsimallutikxli. Islandimut 

tikeraarlutik tikittut pingasoriaatingajaannik amerlassusillit Keflavikkip 

timmisartoqarfia aqqusaartarpaat, taakku issittumi innuttaasut tamarmiusut 

amerlaqatigingajappaat. Ilaasut ilaat millionit missaannik amerlassusillit 

Islandimut tikeraartuusarput, takornariaqarneq siorna pernaammik allamiut 

aningaasaannik Islandimut tapiuteqarnerpaasimavoqxlii. Nunat Avannarliit killiit 

nunarsuup ilaani sumi inissisimanertik tunngavigalugu assartuutinik ilaasunillu 

timmisartuussinernik suli annerusumik iluaqutiginninnissaminnut pitsaasunik 

periarfissaqarput, tassanili pingaarutilerujussuuvoq, immikkoortuni 

ataasiakkaani suleqatigiit ataqatigiilluarnissaat, nunanut taakkununnga 

pingasunut iluaqutaanissaat, nunat akunneranni timmisartuussinernut 

kiffartuussinissaat kiisalu nunat tamat akornanni angalanissaat niuernissaallu. 

Silaannakkut angallassineq periarfissaqarpoq issittumi innuttakitsumi 

ataqatigiissaarinermut iluatsittumut assersuutinngornissaminut pitsaasoq.  

4.2 Issittumi imaatigut angallanneq 

Imaatigut angallassineq eqqarsaatigalugu atlantikup avannaani 

suleqatigiittoqarpoq annertuumik, kisianni Nunani Avannarlerni Killerni 

suleqatigiinnermik pitsanngueqqinnissamut inissaqarpoq, tamanna Nunat 

Avannarliit Killiit, immikkoortumi niueqatigiinnermut, nunallu tamat akornanni 

asiujasunik niuffateqarnermut tunngatillugu nukissaminnik sunniutilimmik 

atorluaanerulernissamut periarfissaat aqqutigalugit. Ilaasunik angallassinerup 

nunarsuup immikkoortuani aamma pingaaruteqarnerata peqatigisaanik inunnut 

nioqqutissanullu tunngatillugu immap avannaata kitaani qeqertani inuiaqatigiit 

aggornilersorpai katersorlugillu.  

 

Issittumi umiarsuarmik angallassineq aamma avannaata kitaanit periarfissatut 

ilippanaatilittut isigineqarpoq, tassami imaatigut aqqutit taakku nutaat 

Atlantikumi Manerassuarmilu nunarsuarmi aningaasat kaaviiaarfiisa 

anginerpaat akornanni maannakkut aqqutinut atorneqartunut naleqqiullugu 

imminut akilersinnaanerusunik naannerusunik sukkanerusumillu 

taamaalillunilu avatangiisinut asattuussinerusunik niuernikkut imminnut 

atassusersinnaavaat. Issittumi umiarsuakkut angallassinerup Asiap Europallu 

avannarpasissuata akornanni aqqutit affaannarmik takissuseqalersillugit 

naalisissinnaavai, umiarsuit Rusland avannaqqullugu (NSR) aqqusaartut ukiuni 

qulikkaani atukkatsinni 2010-mi sisamaariarlutikxliii 2013-imi 71-inngorlutikxliv 

amerleriaateqarsimariarlutik 2014-imi 31-inut ikileriaqqissimapputxlv. Issittumi 

immakkut aqqutit ineriartortinneqarnerat amerlasuunit kissaatigineqartutut 

piaarsimatiginngillat, kisianni umiarsuaatileqatigiit angisuut nunat tamat 

akornanni suleqatigiiffimminnik atassusiinermikkut iluanaarutissanik 

takunnissinnaanngussappata takunnippatalu, taamaalillutillu issittup 

imartaatigut ingerlaartut amerlippata, tamanna Asiap aamma Nordamerikap / 

Europap avannaata akornanni silarsuarmi niuffannermi aqqutinut 

pingaarnerpaanut iluaqusiisussaq (Nunavissuit akornanni containerikkut 

assartukkat tamarmiusut 60 procentiannik assartuiffiusoq (Twenty-foot 

Equivalent Units)xlvi). 

Issittumi umiarsuit aqqutaatxlvii 

4.3 Issittumi attaveqaqatigiinnermut pilersuinermullu atortulersuutit 

Issittumi atortulersuutitigut ataqatigiissaagaanerup annertusarneqarnissaa 

pisariaqarpoq, tamanna nunaviit akornanni assartuinermut taamaallaat 

tunngatinnagu, aammattaarli ingammik sineriammut qanittumi assartukkanut 

tunngatillugu. Umiarsuit takornariartaatit issittup imartaanut takkussuuttut 

tamatumunnga assersuutaapput. 2013-imi umiarsuit takornariartaatit 100-nit 

sinneqartut Islandimut tikeraarput, 100.000-it pallillugit ilaasoqarlutikxlviii, 

Kalaallit Nunaata imartaanut ulorianarnerusumut sikorasaarnerusumullu 

tikeraartut 20.000-iusimallutikxlix. Nunani Avannarlerni Killerni nunat tamalaat 

akornanni ujaasinernut annaassiniaanernullu upalungaarsimasutut 

sullissivimmik inissiinissamik isumassarsiaq Nunat Avannarliit Killiit 

Siunnersuisoqatigiiffiannit siuarsarneqarsimavoq, pilersitsineq imarsiornermi 

silaannakkullu angallassinermi isumannaallisaanermut tunngatillugu 

sumiiffimmut pingaaruteqartussaavoq.  

Issittumi nalinginnaasumik aqqutissanut tunngatillugu Nunat Avannarliit Killiit 

pitsaanerpaamik inissisimassapput, soorlu aamma issittumi aqqut kangilleq 

aqqullu killeq Nunanit Avannarlernit killernit imminnut atassuserneqartut, 

tamanna aamma naak usilersortarfiit pingaarnerit Ruslandip issittuanut 

kiannerumaartuanullu, Norgemut, Canadamut USA-mullu inissinneqaraluarpata. 

Isummerfissat tamakkerlugit ilisimasaqarfiginngisat amerlaqaat, 

atortulersuutitigulu ataqatigiissaagaaneq pillugu oqallisiginninnerit, 

assersuutigalugu issittumi qitiusumik usilersoqqittarfiup pissutsit piviusut 

tunngavigalugit Nunat Avannarliit Killiit akornanni sumut inissinneqaruni 

pitsaanerua, sapiiserlunili siunissamut takorluuinerit aamma pingaaruteqarput. 

Naalakkersuinikkut ataatsimoorullugit suliniutit, nunarsuup immikkoortui 

akimorlugit niuerneq kiisalu nioqqutissiat naleqarnerpaat suut, ineriartornermik 

nunani avannarlerni killerni soqutigisaqartunut tamanut iluaqutaasumik 

pilersitsiniarluni, assartuinermi- ataqatigiissaagaanikkullu pilersaarutinit 

pisinnaasunit, isiginiarneqassappat.  

 

5. Nunani avannarlernerni killerni killeqanngitsumik 

niueqatigiissinnaaneq 
1 Kiffaanngissutsit sisamat Nunani Avannarlerni Killerni atorneqarsinnaappat? 

2 Killeqanngitsumik niuerneq pillugu isumaqatigiissutip toqqammavia suussava? 

3 Nunarsuup immikkoortuani aningaasaqarnikkut suleqatigiinnermik 

naleqqussaanissaq ajornanngila? 

 

Savalimmiut Islandip Kalaallillu Nunaata akornanni killeqanngitsumik 

niueqatigiinnermik pilersitsinissamut inatsisitigut arlalinnik aporfeqarnera 

misissuilluarluni malugineqarsinnaavoq. Hoyvikimi isumaqatigiissut 2006-imi 

atuutilersoq tunngavigalugu Island Savalimmiullu akunnerminni 

killeqanngitsumik niueqatigiinneq pillugu isumaqatigiissuteqareerput.  Kalaallit 

nioqqutissiaat nunarsuup immikkoortuani tassani ataatsimut isigalugit 

akitsuuserneqanngitsut, kiffartuussinissamut isumaqatigiissutinut 

aningaasaliissutinullu tunngatillugu aporfissaqarpoq avannaata kitaani 

aningaasaqarnikkut suleqatigiinnerannut sunniuteqartunik. Island 1970-imiit 

killeqanngitsumik niuernermut (EFTA), 1994-imiillu Europamiut 

aningaasaqarnikkut suleqatigiiffiannut (EØS) isumaqatigiissuteqarsimasoq, EU-

mi inatsisinut maleruagassanullu assigiinngitsunut pituttorsimavoq, tamanna 

assersuutigalugu nunalerinermit imarmiunillu tunisassiat ilaannut tunngatillugu 

ajornartorsiutinik nassataqarsinnaavoq. Apeqqutit taakku avannaata kitaani 

killeqanngitsumik niueqatigiinnissamik isumaqatigiissutikkut 

erseqqinnerusumik naliliivigineqarsinnaapput, naak immaqa apeqqutit taakku 

ilaat amerlasuut, niuernerup annertussusianut niuerutillu naleqassusiinullu 

naleqqiullugit annikiginarsinnaagaluarlutik, amerlasuutigut avannaata kitaanut 

tunngatillugu pingaaruteqartarput, tamanna minnerunngitsumik kulturikkut 

kinaassutsikkullu inissisimanermik pissuteqartumik. 

 

Nunat Avannarliit Killiit akornanni killeqanngitsumik niueqatigiinnermik 

pilersitsinissamik isumassarsiaq Nunat Avannarliit Killiit 2014-imi 

sammisaqarlutik Sandoyimi ataatsimeersuarnerani sammineqarpoq tamatumalu 

saniatigut 2015-imi Aasianni sammisaqarluni ataatsimeersuarnermi, 

naalakkersuinikkullu sammisaavoq oqallisigineqarnissaminut utaqqisoq. 

Kalaallit Nunaat Islandimut Savalimmiunullu killeqanngitsumik 

niueqatigiinnissaq pillugu isumaqatigiissuteqarani inissisimavoq, tamanna naak 

kingulliit taaneqartut marluk akunnerminni killeqanngitsumik 

niueqatigiinnissamut isumaqatigiissuteqartut. Taamaalilluni Nunat Avannarliit 

Killiit akornanni killeqanngitsumik niueqatigiiffimmik pilersitsinissamik 

isumassarsiamutKalaallit Nunaata isummernera aalajangiisuuvoq. Nunarsuup 

immikkoortuata taassuma pisuussutaanut nalituunut tunngatillugu 

aningaasaqarnikkut annertunerusumik ataatsimoorussinissaq pillugu 

tapersiinissamut Nunat Avannarliit Killerni killeqanngitsumik niueqatigiinneq 

periarfissaqarpoq, atatillugulu nunarsuup immikkoortuani tassani 

ataatsimoorussamik ataqatigiissaagaaneq assartuinermullu aaqqissuussaaneq 

atorluarlugit, kiisalu nunarsuup immikkoortuani aningaasaliinissamut 

kiffartuussinissamullu isumaqatigiissusiornissamut periarfissiilluni. Taamak 

iliornikkut nunat taakku pingasut nunat tamalaat akornanni niuffaffinnut 

tunisassiaminnik nalittorsaasinnaapput, peqatigisaanillu nioqqutissanik 

nammineq tunisassiarisinnaasatsinnik nunarsuup sinneranit eqqussuinermik 

pitsaanerusumik ataqatigiissaarineq, nioqqutissat ulluinnarni atortakkat 

akikinnerulersinneqarsinnaapput. 

 

6. Aalisarnermit nioqqutissiat/aalisarneq 
1 Nunani taakkunani pingasuni aalisarnermit nioqqutissiat/aalisarnerup killiffia 

2 Tuniniaanikkut, niuernikkut, pitsaassutsikkut, ilisimatusarnikkut sammisatigullu 

allatigut suleqatigiinneq 

3 Aalisarneq pillugu avannaata kitaani isuma ataaseq, piviusorsiorpa? 

 

Nunani Avannarlerni Killerni suliffissuaqarnikkut pingaarnerpaatut aalisakkanik 

nioqqutissiorneq inissisimavoq issittormiullu sinnerinut naleqqiullugu taakku 

aningaasaqarniarnerannut aalisarneq pingaarnerpaajulluni. Kalaallit Nunaata 

avammut tunisassiaasa tamarmiusut 92,5 procentiil aalisakkanit aalisarnermillu 

pisuupput, Islandimi 44,6 procentiusutli, Savalimmiunilu 91,3 procentiullutiklii, 

issittumi affarlitsinnut allanut tunngatillugu tamanna allaavoq, assersuutigalugu 

Norgemi 6 procentip missaaniippoqliii, Danmarkimi 4 procentiulluniliv, kiisalu 

USA-milv, Canadamilvi Ruslandimilulvii avammut tunisatigut isertitat tamarmiusut 

1 procentiat ataallugu (kisitsisit 2011-meersut aamma 2012-imeersut). 

Tamanna naak nunaallutik malunnaatilimmik aalisarfiusut, Atlantikup 

avannaani issittumilu aalisarfinni allani ataatsimut katillugu nunarsuarmi 

tamarmi aalisakkat pisaasartut 10 procentii sinnerlugit pisaqarfiusartumilviii. 

 

Nunat Avannarliit Killiit aalisakkanik tunisassiornermut aalisarnermullu 

tunngatillugu suleqatigiinnerminnik annertusaanissaminnut periarfissaat 

amerlapput, tamanna aamma naak tuniniaanermut suliniummik 

ataatsimoorussamik siunniussaqaraluarutta, nunarsuup immikkoortuani tassani 

piujuartitsinermik tunngavilimmik aalisarnissaq pillugu ilisimatusarneq 

ineriartortitsinerlu, pisat naliinut tunngatillugu aalisakkat ataasiakkaat 

tamakkerlugit atorluarneqarsinnaanerat, tamanna teknik atorlugu 

tunisassiornerup pitsanngorsarneratigut pissarititaasullu agguataarnerisigut. 

Nunarsuarmi pisisartut pissarissaartut anguniarnerisigut pitsaasumik 

alliartortitsinissamut inissaqartitsissaagut, MSC-mik nalunaaqutsersuinikkut 

aalisakkallu aallaavissinerisigut, aalisakkanik tunisassiat Atlantikup avannaani 

issittullu imartaani aalisarfiit pitsaanerpaat kiisalu teknik nutaaliaanerpaaq 

atorlugu aalisakkanik tukertitsiviit. Suliniutit taakku tamarmiullutik nunat 

ataasiakkaat aalisarnermut immikkoortuini suleriaatsinut atuuttunut 

tapersiisuusariaqarput, naak ilisimasanik piginnaasanillu nuussinerup 

nunarsuup immikkoortuanut tamarmut ataatsimut isigalugu annertuumik 

iluaqusersinnaagaluaraa. 

 

Aalisakkat ikerinnarsiortut assigiinngitsut agguataarneqarnerannut  Nunat 

Avannarliit Killiit akornanni suleqatigiinnerup annertusineqarnera aamma 

nunarsuup immikkoortuanut annertuumik iluaqutaasinnaavoq, tamanna 

ilisimatuunit siunnersorneqarnermik, ilisimariikkanillu assersuutigalugu 

uumassusilerinikkut nuna tamakkerlugu nalilersuinernit nunallu tamalaat 

akornanni suleqatigiinnernit, soorlu Immamik misissuinermut Nunat Tamat 

akornanni Siunnersuisoqatigiinni (International Council for the Exploration of 

the Sea) Nunanit Avannarlernit Killernit suleqatigiissitaq aqqutigalugu 

ilisimalikkanik tunngaveqarluni, Allannguutit silap pissusaanik atlantikullu 

avannaata allanngorarneranik tunngaveqarlutik pisarput, taamaalillutillu 

aalisakkat nuuttarnerannut pingaarnertut pissutaasarlutik. Nunarsuup 

immikkoortua ataatsimut isigalugu uumassusilinnik nalituunik 

annertoorujussuarnik pisuussuteqarpoq Nunallu Avannarliit Killiit aalisakkanik 

ikerinnarsiortunik pisassat agguaanneqarnissaannut EU-mik Norgemillu 

isumaqatigiinniaqateqarnermi ataatsimik issiatitaqarunik iluanaarsinnaapput. 

 

7. Inerniliineq 
Nunat Avannarliit Killiit Siunnersuisoqatigiiffiata issittumik isiginninnini ukiuni 

kingullerni annertusarsimavaa nunarsuarmilu tamarmi ineriartornernut 

pingaarutilinnut, nunarsuarmilu immikkoortutsinnut malunnaatilimmik 

sunniuteqartunut, tunngatillugu pimoorussinerulernissani ilimagalugu. Nunat 

Avannarliit Killiit illersorniarlugit siuarsarniarlugillu nunarsuup immikkoortuani 

suleqatigiinnissamut pisariaqartitsineq aatsaat taamak annertutigaaq, 

nunarsuullu immikkoortuini allani nammineq soqutigisat isumannaarniarlugit 

ataatsimut kattussillugit samminnittut takusinnaavagut. 

 

Issittumi soqutigisat ataqatigiissaagaasumik ataqatigiissumillu 

sunaassusersinissaat, misissoqqissaarnissaat saqqummiunnissaallu Nunanut 

Avannarlernut Killernut alloriarneruvoq pingaartoq. Nunani avannarlerni 

killerni naalakkersuisut pingasut suliassamik tigusinissaat neriuutigaarput, 

nunarsuullu immikkoortuani soqutigisat siuarsarniarlugit 

siunnersuisoqatigiiffiup, ataqatigiissaagaasumik nunanilu ataasiakkaani periutsit 

atuuttut naapertorlugit, aalajangiisuusumik sunniuteqarnissaa. Tamanna 

akunnermi avammullu sammisumik. 

